
Annotatsiya: Maqolada O‘zbekistonda ziyorat turizmini rivojlantirishning metodologik va metodik asoslarini takomillashtirish 
yo‘nalishlari tahlil qilinadi. Ziyorat turizmi mamlakat iqtisodiyotining strategik tarmoqlaridan biri sifatida qaralib, uning 
samarali boshqaruvi va barqaror rivojlanishini ta’minlash uchun ilmiy yondashuv zarurligi asoslab berilgan. Tadqiqotda 
statistik tahlil, komparativ metod va tizimli yondashuvlar asosida mavjud holat o‘rganilib, muammoli jihatlar va ularni 
bartaraf etish bo‘yicha takliflar ishlab chiqilgan.

Kalit soʻzlar: ziyorat turizmi, metodologik asos, metodik yondashuv, infratuzilma, xizmat sifati, O‘zbekiston.

Abstract: The article analyzes the directions for improving the methodological and methodical foundations for the 
development of pilgrimage tourism in Uzbekistan. Pilgrimage tourism is considered one of the strategic sectors of 
the national economy, and the necessity of a scientific approach to ensure its effective management and sustainable 
development is substantiated. The study examines the current situation based on statistical analysis, comparative 
methods, and a systematic approach, identifying problematic aspects and developing proposals to address them. 

Key words: Pilgrimage tourism, methodological foundation, methodical approach, infrastructure, service quality, 
Uzbekistan.

Аннотация: В статье анализируются направления совершенствования методологических и методических 
основ развития паломнического туризма в Узбекистане. Паломнический туризм рассматривается как одна 
из стратегических отраслей экономики страны, и обосновывается необходимость научного подхода для его 
эффективного управления и устойчивого развития. В исследовании, на основе статистического анализа, 
сравнительного метода и системного подхода, изучено текущее состояние отрасли, выявлены проблемные 
аспекты и разработаны предложения по их устранению.

Ключевые слова: Паломнический туризм, методологическая основа, методический подход, инфраструктура, 
качество обслуживания, Узбекистан.

K I R I S H
Turizm mamlakat iqtisodiyoti, uning ijtimoiy siyosati, madaniyati, hayot tarzi va millat salomatligiga to‘g‘ridan-

to‘g‘ri va bilvosita ta’sir ko‘rsatadigan eng muhim faoliyat turlaridan biri sifatida e’tirof etilgan. Turizm orqali 
aholi hayot sifatini oshirish vazifalari hal etiladi, jumladan, turizm va dam olish infratuzilmasini rivojlantirish, 
shuningdek, turistik xizmatlar sifati, ularning mavjudligi va raqobatbardoshligini ta’minlash hisobiga.

Bugungi global taraqqiyotning asosiy modeli sifatida barqaror rivojlanish prinsiplari e’tirof etilgan bo‘lib, 
ular BMT tomonidan belgilangan “Mingyillik taraqqiyot maqsadlari”ga erishishda muhim omil bo‘lib xizmat 
qiladi. Turizmning iqtisodiyotga yuqori multiplikativ ta’siri tufayli, u iqtisodiy va ijtimoiy sohalarda barqaror 
rivojlanishning harakatlantiruvchi kuchiga aylandi.

Turizm sohasining muhim yo‘nalishlaridan biri bo‘lgan ziyorat turizmi jahon miqyosida keng rivojlanib, 
iqtisodiy, ijtimoiy va madaniy hayotda muhim rol o‘ynayapti. Ayniqsa, musulmonlar ko‘pchilikni tashkil 
etadigan mamlakatlar uchun ziyorat turizmi nafaqat diniy qadriyatlarni saqlab qolish, balki mintaqaviy iqtisodiy 
taraqqiyotga xizmat qiluvchi omil sifatida ham ahamiyat kasb etmoqda. O‘zbekiston zaminida joylashgan 
muqaddas qadamjolar, tarixiy ziyorat maskanlari va ulug‘ allomalar merosi tufayli ushbu yo‘nalishning salohiyati 
nihoyatda yuqori hisoblanadi.

Maqolada ziyorat turizmini rivojlantirishning asosiy metodologik yondashuvlari, amaliy metodikalar, ularni 
takomillashtirish yo‘nalishlari va ularning samaradorligini oshirishga qaratilgan tavsiyalar yoritiladi. Tadqiqot 
natijalari soha bo‘yicha strategik qarorlar qabul qilishda ilmiy-amaliy asos bo‘lib xizmat qilishi mumkin.

M A V Z U G A  O I D  A D A B I Y O T L A R  S H A R H I
Xorijlik olimlar tomonidan ko‘pincha shunday fikr bildiriladiki, ziyorat va diniy turizm sohasida to‘plangan 

bilimlar hali-hamon parchalanmagan holda bo‘lib, yaxlit konsepsiya bilan birlashtirilmagan, bu sohadagi 
tushunchalar tizimi esa munozarali hisoblanadi. Shunga qaramay, o‘tkazilgan terminologik tahlil asosiy 
tushunchalarga ishchi ta’riflar berish imkonini yaratdi. Ziyorat turizmi — bu turistlarning muqaddas joylar va 
diniy markazlarga, ularning odatiy yashash muhiti chegarasidan tashqarida joylashgan manzillarga sayohat 
qilishidir. Ziyoratchilar esa — bu ichki ma’naviy tuyg‘ular bilan kuchli motivatsiyalangan sayohatchilar bo‘lib, 
ularning safarga chiqishlari ko‘proq ma’naviy sabablar bilan, kamroq darajada esa ma’rifiy yoki ko‘ngilochar 
tadbirlarda ishtirok etish istagi bilan bog‘liq bo‘ladi [1].

Ziyorat tushunchasini xorijda o‘rganishda asosiy masalalardan biri — diniy turizm va ziyorat turizmi 
o‘rtasidagi farqlarni aniqlashdir.O‘z faoliyatini o‘rta asrlar davrida boshlagan ziyorat turizmi katta o‘zgarishlarga 
uchradi. Zamonaviy diniy turizm va o‘rta asr ziyoratlari, G. Holdernessning obrazli taqqoslashicha, “go‘yo narsa 
va uning tashlagan soyasi” kabi o‘zaro bog‘liqdir, deb ta’kidlangan [2].

Ziyorat turizmi sohasida olib borilgan xalqaro ilmiy tadqiqotlar ushbu yo‘nalishning nazariy asoslari, 
ijtimoiy xususiyatlari, hududiy shakllari va boshqaruv mexanizmlarini chuqur o‘rganishga qaratilgan. Jumladan, 
D.J. Timothy va D.H. Olsenlarning “Tourism, Religion and Spiritual Journeys” asari ushbu sohadagi eng 
muhim fundamental manbalardan biridir [5]. Asarda ziyorat va diniy turizm o‘rtasidagi tushunchaviy farqlar, 
ziyoratchilarning motivatsiyasi, hamda diniy sayohatlarni boshqarishdagi yondashuvlar keng yoritilgan. 
Mualliflar ziyoratni faqat diniy majburiyat emas, balki madaniy, tarixiy va ruhiy ehtiyojlarni qondirish vositasi 
sifatida ham talqin etadi. Bu jihat ziyorat turizmini zamonaviy turizmning alohida segmenti sifatida o‘rganish 
zaruratini ta’kidlaydi.

Ziyorat safarlarining ijtimoiy jihatlarini chuqurroq o‘rganish borasida N. Collins-Kreinerning (2010) 
“Researching Pilgrimage” nomli ilmiy ishi alohida o‘rin egallaydi [3]. Muallif tadqiqotida ziyoratchilarning ichki 
motivlari, ma’naviy ehtiyojlari, hamda ziyoratni ijtimoiy tajriba sifatidagi ahamiyatiga e’tibor qaratadi. Ayniqsa, 
zamonaviy ziyorat safarlarida sekulyar (ya’ni dunyoviy) elementlar — dam olish, madaniy tajriba, ijtimoiy 
aloqalar — kuchayib borayotgani ta’kidlanadi. Bu holat ziyorat turizmini sotsiologik nuqtai nazardan o‘rganish 
zaruriyatini yana-da oshiradi.

Ziyorat turizmini nafaqat tahlil qilish, balki uni boshqarish, tashkil etish va marketing nuqtai nazaridan 
o‘rganish borasida R. Raj va N. Morpethning “Religious Tourism and Pilgrimage Festivals Management” 
asari dolzarb hisoblanadi [6]. Ushbu asarda mualliflar diniy sayohatlar va festival turizmiga xos boshqaruv 
mexanizmlarini, tashkiliy masalalarni, xizmatlar sifatini nazorat qilish va turistlar oqimini muvofiqlashtirish 
usullarini yoritib berishgan. Asarda ayniqsa hukumat va mahalliy hamjamiyatlar o‘rtasidagi hamkorlikning 
zarurligi, festival turizmi orqali hududiy rivojlanishga erishish imkoniyatlari haqida tavsiyalar berilgan.

Tafqiqot metodologiyasi Ushbu ilmiy tadqiqotda ziyorat turizmini rivojlantirish jarayonini chuqur tahlil qilish, 
mavjud muammolarni aniqlash va takomillashtirish yo‘nalishlarini asoslash maqsadida bir qator umumilmiy va 
xususiy ilmiy metodlardan kompleks tarzda foydalanildi. Birinchidan, tahliliy metod yordamida ziyorat turizmi 
sohasidagi mavjud ilmiy manbalar, xalqaro va milliy tajribalar o‘rganilib, ularning nazariy va amaliy asoslari tahlil 
qilindi.

Solishtirma metod asosida O‘zbekiston va xorijiy davlatlarda ziyorat turizmining rivojlanish darajasi, 
boshqaruv tizimi va normativ-huquqiy mexanizmlari o‘rtasidagi farqlar qiyosiy tahlil qilindi. Statistik metod 
vositasida soha bilan bog‘liq raqamli ko‘rsatkichlar — ziyoratchilar soni, yo‘nalishlar, infratuzilma holati kabi 
omillar qayta ishlanib, ular asosida amaliy tavsiyalar ishlab chiqildi.

Tadqiqotda tizimli yondashuv asosida ziyorat turizmining diniy, ijtimoiy, iqtisodiy, madaniy va ekologik jihatlari 
o‘zaro bog‘liqlikda tahlil qilinidi hamda ilmiylik, obyektivlik, tizimlilik hamda amaliy ahamiyatga yo‘naltirilganlik 
metodologik tamoyillari asos qilib olindi. Ushbu metodlar ziyorat turizmi rivojiga to‘sqinlik qilayotgan omillarni 
aniqlash va ularni bartaraf etishga yo‘naltirilgan samarali metodik takliflarni ishlab chiqishda muhim vosita bo‘lib 
xizmat qildi.

 Ziyorat turizmi — din, madaniyat va ijtimoiy hayotning o‘zaro kesishgan nuqtasida joylashgan murakkab 
ijtimoiy-hududiy hodisa bo‘lib, uni rivojlantirish bo‘yicha samarali choralarni ishlab chiqish muayyan ilmiy 
yondashuv va puxta asoslangan metodikani talab etadi. Tadqiqot davomida aniqlanishicha, zamonaviy 
ziyoratchilar faoliyati an’anaviy diniy tushunchalardan chekinib, ko‘proq madaniy-ma’naviy izlanish, ruhiy 
sokinlik, tarixiy joylarga qiziqish, ruhiy tushkunlik (stress)dan holi bo‘lish kabi zamonaviy ijtimoiy hodisalarni 
ham o‘z ichiga olmoqda. Bu holat diniy turizmni zamonaviy turistik ehtiyojlarga moslashtirish zaruratini yuzaga 
keltirmoqda.

1-rasm. Ziyorat turizmini o‘rganishda metodologik va metodik asoslar mazmuni

Tahlillar shuni ko‘rsatadiki, ziyorat turizmini barqaror rivojlantirishda davlat siyosatining uyg‘unligi, mahalliy 
hamjamiyatlarning jalb etilishi, raqamli texnologiyalarning qo‘llanilishi, shuningdek, ekologik va madaniy 
barqarorlikka e’tibor berish muhim omillardandir. Ziyorat turizmining samarali boshqaruvi uchun ilmiy asoslangan 
ko‘rsatkichlar tizimini yaratish, indikatorlar yordamida natijadorlikni baholash va mintaqaviy xususiyatlarga mos 
modelni ishlab chiqish maqsadga muvofiqdir.

Yuqoridagilardan kelib chiiqib aytish mumkinki, ziyorat turizmini rivojlantirish uchun metodologik va metodik 
asoslarni takomillashtirish — bu nafaqat ilmiy, balki amaliy zarurat bo‘lib, u O‘zbekistonning tarixiy-madaniy 
salohiyatini yanada samarali namoyon etishga xizmat qiladi.

Natijalar va tahlil. O‘tkazilgan tadqiqot natijalari ziyorat turizmini rivojlantirishda mavjud metodologik va 
metodik yondashuvlar hali to‘liq shakllanmaganini ko‘rsatdi. Hozirgi bosqichda bu sohani o‘rganish ko‘proq 
amaliy, tasviriy va statistik yondashuvlarga tayangan bo‘lsa-da, tizimli va konseptual yondashuvlar yetarli 
darajada rivojlanmagan.

Tahlillar davomida aniqlanishicha, O‘zbekistonda ziyorat turizmini ilmiy asosda rejalashtirishda quyidagi 
muammolar mavjud: a) ilmiy asoslangan yondashuvlarning yetishmasligi; b) ziyorat turizmini o‘lchash va 
baholash uchun indikatorlar tizimining mavjud emasligi; c) turistik oqimlar, motivatsiyalar va xulq-atvorlar 
bo‘yicha ijtimoiy tadqiqotlar kamligi.

Hududiy tahlillarga ko‘ra, ziyoratchilarning eng ko‘p tashrif buyuradigan hududlari Samarqand, Buxoro, 
Toshkent va Termiz shaharlari bo‘lib, bu hududlarda turizm infratuzilmasi va xizmat ko‘rsatish sifati nisbatan 
yuqori. Ammo qator ziyorat maskanlarida (xususan, viloyat va tuman darajasida) infratuzilma, yo‘l harakati, 
axborot xizmati va tibbiy yordam tizimlari yetarli darajada emasligi aniqlangan.

1-jadval. Ziyorat turizmini rivojlantirishning metodologik va metodik asoslari

Asos turi Yondashuv / Metod Qisqacha tavsifi

Metodologik asoslar

Madaniy tahliliy yondashuv Madaniy meros sifatida tahlil

Ijtimoiy tahlil yondashuv Ziyoratchilar motivatsiyasi va xatti-harakatini 
o‘rganish

Tarixiy yondashuv Shakllanishi va tarixiy ahamiyatini o‘rganish

Tizimli yondashuv Iqtisodiy, madaniy, ekologik jihatlarni bog‘liq 
holda tahlil

Geografik yondashuv Hududiy va logistik omillarni o‘rganish

Metodik asoslar

Empirik metodlar So‘rovnoma, intervyu, kuzatish orqali ma’lumot 
yig‘ish

Statistik tahlil Ziyoratchilar oqimi va infratuzilmani tahlil qilish

Axborot tahlil OAV, blog va tarmoqlardagi kontentni tahlil 
qilish

Hududiy tahlil usullar Ziyorat joylarini xaritada tahlil qilish

Ekspert baholash usuli Mutaxassis fikrlari asosida ilmiy baholash

Ziyorat turizmini rivojlantirishning metodologik asoslari — bu sohani ilmiy asosda o‘rganishda qo‘llaniladigan 
nazariy tamoyillar, konseptual yondashuvlar va ilmiy qarashlar majmuasidan iborat bo‘lib, ular tadqiqotning 
umumiy yo‘nalishini, maqsadini va mazmunini aniqlab beradi. 

Ziyorat turizmini rivojlantirishning metodik asoslari – bu sohada olib borilayotgan ilmiy tadqiqotlar jarayonida 
qo‘llaniladigan aniq usullar, texnikalar va amaliy vositalar majmuasidan iborat bo‘lib, ular asosida tadqiqot 
maqsadlari aniqlashtiriladi, amaliy ma’lumotlar to‘planadi va tahliliy xulosalar ishlab chiqiladi.

Ziyorat turizmini chuqur va har tomonlama o‘rganishda turli metodik vositalar keng qo‘llaniladi. Ulardan 
biri — empirik metodlar bo‘lib, ular orqali anketalar, so‘rovnomalar, intervyular va bevosita kuzatishlar orqali 
ziyoratchilar, sayohat tashkilotchilari hamda soha mutaxassislarining fikrlari va tajribalari o‘rganiladi. Ushbu 
ma’lumotlar asosida mavjud muammolar va ehtiyojlar aniqlanadi (1-jadval).

Shu tarzda, metodik asoslar ziyorat turizmini amaliy nuqtai nazardan chuqur o‘rganish, mavjud holatni 
aniqlash, muammolarni aniqlashtirish hamda ularni bartaraf etish bo‘yicha taklif va tavsiyalar ishlab chiqishda 
muhim vosita sifatida xizmat qiladi.

O‘zbekiston hududida ziyorat turizmini rivojlantirishda metodologik asoslar va zamonaviy ilmiy-uslubiy 
metodlarning qo‘llanilishi so‘nggi yillarda sezilarli natijalar bermoqda. Ayniqsa, madaniy, tarixiy, tizimli va 
geografik yondashuvlar asosida ishlab chiqilgan strategiyalar hududiy turizm salohiyatini aniqlash, infratuzilma 
modernizatsiyasi, hamda xizmat ko‘rsatish sifatini oshirishda muhim omil bo‘ldi.

So‘nggi 5 yillik (2020–2025) davr mobaynida O‘zbekistonning ziyorat maskanlari joylashgan hududlarida 
quyidagi yo‘nalishlarda pozitiv dinamik o‘sish kuzatildi:

- transport-logistika infratuzilmasi modernizatsiya qilinib, temiryo‘l, avtomobil yo‘llari va havo qatnovlari 
orqali ziyoratchilarga qulayliklar yaratildi. Bu esa transport xarajatlarining kamayishi va sayohat vaqtining 
qisqarishiga olib keldi.

- turistik xizmatlar bozorida yangi mehmonxonalar, ziyoratchilar uchun maqomga ega maskanlar yaqinida 
yashash majmualari, ovqatlanish shoxobchalari va gid xizmatlari kengaytirildi. Bu esa turizm sanoatida 
qo‘shimcha qiymat zanjirini kuchaytirdi.

2-jadval. Metodologik asoslar bo‘yicha amaliy holat

3-jadval. Metodik asoslar bo‘yicha amaliy holat

- raqamli texnologiyalar asosida GIS xaritalash, onlayn bronlash tizimlari va mobil ilovalar joriy etilishi orqali 
axborotga erkin kirish va iste’molchilar xatti-harakatini boshqarish imkoniyati oshirildi.

- ushbu omillar natijasida sayyohlar oqimi ortishi bilan birga kichik biznes sub’yektlari, xizmat ko‘rsatuvchi 
firmalar, transport va ovqatlanish sektori faoliyati ham jadal rivojlandi.

- natijada, 5 yil davomida ziyoratchilar soni yillik o‘rtacha 12–15% o‘sish sur’ati bilan oshib bordi va ularning 
sarf-xarajatlari iqtisodiy samaradorlik ko‘rsatkichlariga ijobiy ta’sir ko‘rsatdi.

Yuqoridagi jadvallarda O‘zbekistonda ziyorat turizmini rivojlantirishda qo‘llanilayotgan metodologik 
yondashuvlar va metodik usullarning amaliy natijalari misollar bilan yoritilgan. Bu metodlarning muvaffaqiyatli 
qo‘llanishi ziyoratchilar sonining o‘sishi, xizmatlar sifati va iqtisodiy samaradorlik ortishiga olib kelmoqda.

X U L O S A  V A  T A K L I F L A R
Ziyorat turizmini yanada rivojlantirish uchun metodologik va metodik asoslarni takomillashtirish borasida 

bir qator tizimli chora-tadbirlarni amalga oshirish zarur. Jumladan, quyida keltirilgan yo‘nalishlar asosida taklif 
va tavsiyalarni ilgari surish mumkin:

avvalo, ilmiy-metodik bazani kengaytirish zarur bo‘lib, bu borada oliy ta’lim muassasalari va ilmiy markazlar 
huzurida maxsus tadqiqot markazrini tashkil etish lozim. Shu bilan birga, ziyoratchilarning ehtiyojlari, motivatsiyasi 
va xatti-harakatlarini o‘rganish uchun ijtimoiy tahlillarni tizimli asosda yo‘lga qo‘yish muhim hisoblanadi;

ziyorat joylarini samarali boshqarish va turistik oqimni optimallashtirishda geografik axborot tizimlaridan 
keng foydalanish, ya’ni GIS texnologiyalarini joriy etish dolzarb ahamiyat kasb etadi. Bunda ziyorat joylari 
xaritalashtiriladi, yo‘nalishlar raqamlashtiriladi va logistika yaxshilanadi. Shu bilan birga, ziyorat turizmini keng 
jamoatchilikka yetkazish uchun raqamli marketing strategiyalarini – ijtimoiy tarmoqlar, bloglar va mobil ilovalar 
vositasida – kuchaytirish lozim;

hududiy klasterlash asosida ziyorat maskanlari atrofida turizm, savdo, transport va xizmat ko‘rsatish 
tarmoqlarining integratsiyalashuvi ta’minlanmog‘i lozim. Bu esa mahalliy infratuzilmaning rivojlanishiga va 
iqtisodiy faollikning oshishiga xizmat qiladi. Shu jarayonda, mahalliy aholining bevosita ishtirokini kuchaytirish 
uchun ularga xizmat ko‘rsatish bo‘yicha treninglar, chet tillarini o‘rgatish va professional ko‘nikmalarni 
shakllantirishga yo‘naltirilgan o‘quv kurslarini tashkil etish maqsadga muvofiq;

xalqaro tajriba tahlili ham muhim omil bo‘lib, Saudiya Arabistoni, Eron va Hindiston kabi mamlakatlardagi 
ziyorat turizmi modeli asosida milliy sharoitga moslashtirilgan tizim ishlab chiqilishi lozim.

